


 КСРО-ның ыдырау барысын тездеткен 1991 
жылғы тамыз бүлігі 1991 жылдың қазанына қарай 
көптеген республикалардың өз тəуелсіздігін 
жариялауына септігін тигізді. 1991 жылы 16 
желтоқсанда Қазақстан Республикасының 
тəуелсіздік жөнінде Конституциялық Заң 
қабылдауы улкен айтыс-тартыстың арқауы болды. 
Сөз жоқ, осыдан бір жыл бұрын Қазақстанның 
тəуелсіздігі жөніндегі Заң көптеген қарсылықтарға 
ұшырар еді, 1991 жылдың соңғы 4 айының ішіндегі 
саяси процестер тығырықтан шығудың табиғи 
жолына бастап əкелді: Қазақстан өз тəуелсіздігін 
жариялады. 





 «Қазақстан Республикасының 
Мемлекеттік тəуелсіздігі туралы» 
Заңды қабылдау жөніндегі 
хабарды республика халқы 
қуана қарсы алды. 1991 жылғы 
16 желтоқсан Қазақстан 
Республикасының тəуелсіздік 
күні болып жарияланды. Бұл күн 
1986 жылғы желтоқсан 
құрбандарын еске алудың бес 
жылдығымен тұспа-тұс келді. 
Алматыда өткен митингіде 
Қазақстан Республикасының 
Президенті Н. Ə. Назарбаев, 
академик С. Зиманов, желтоқсан 
оқиғасына қатысқандар, алыс 
жəне жақын шет елден келген 
қонақтар сөз сөйледі. 



«1986 жылы желтоқсанда 
екі күш - жас, қатайып 
үлгермеген демократия 
мен тоталитарлық жүйе 
қақтығысты, - деді 
митингіде сөз сөйлеген М. 
Шаханов. - Алматыдағы 
оқиғалардан соң көптеген 
демократиялық бой 
көрсетулер болып өтті, 
тоталитарлық жүйе 
күйреді. Қазақстанның 
тəуелсіз мемлекеттердің 
қатарынан өз орнын 
алуында 1986 жылғы 
желтоксанның баға 
жетпес сіңірген еңбегі 
бар».



 Көп ұзамай Қазақстанды тəуелсіз мемлекет 
ретінде дүние жүзінің жетекші елдері таныды. 
1992 жылы 2 наурызда Қазақстан Республикасы 
Біріккен Ұлттар Ұйымына (БҰҰ) мүшелікке 
қабылданды. Республика өзіне Ұйымның 
Жарғысын бұлжытпай орындау міндеттемесін 
алды. Қазақстан адам құқығының БҰҰ ортақ 
декларациясымен бекітілген құкықтары мен 
бостандықтарының басымдығын мойындай 
отырып, дүниежүзілік қауымдастыққа лайықты 
түрде қосылуға ұмтылатынын, алған 
міндеттемесін мүлтіксіз орындайтынын нық 
мəлімдеді.






